Thema: Blwyddyn Ysgol Newydd
Dechrau newydd – babi cyntaf William a Catherine
(Mae sleidiau Ppt wedi eu paratoi ond nid oes rhaid eu defnyddio)

Mae croeso i chi addasu’r gwasanaeth (e.e. drwy ddefnyddio’r dafodiaith leol) ar gyfer eich ardal/plant.
Sleid 1: Blwyddyn ysgol newydd

· Mae’r Haf wedi mynd ac mi rydyn ni’n nôl yn yr ysgol. (Hwre!)
· Pwy sy’n cofio be ddigwyddodd yn syth ar ôl i’r ysgol gau (neu ar ddiwrnod ola’r tymor diwethaf..neu flwyddyn yn ôl a.y.yb.), ar yr 22ain o Orffennaf 2013?
Sleid 2: Datganiad am y genedigaeth

· Ganwyd babi cyntaf i Ddug a Duges Caergrawnt. Cafodd ei eni am 4:24pm, ac roedd yn pwyso 8 pwys a 6 owns.

· Roedd yna ddathlu mawr ar draws y byd ar enedigaeth y babi – y tywysog George Alexander Louis.
· Am gyfnod roedd yna 25,000 o negeseuon ar Twitter bob munud am y babi newydd.
Sleid 3: Sgwâr Trafalgar
· Yn Llundain goleuwyd sgwâr Trafalgar gan oleuadau glas i ddathlu mai bachgen oedd y babi newydd.

Sleid 4: Barack Obama
· Dwedodd Arlywydd America, Barack Obama: (mewn acen Americanaidd os yn bosib) "We wish them all the happiness and blessings parenthood brings."
Sleid 5: Kevin Rudd, Prif Weinidog Awstralia yn 2013
· Tra fod Prif Weinidog Awstralia wedi dweud (mewn acen Awstraliaidd plîs! )  "the Australian people wish the royal bub all the best."
· Dwedodd Archesgob Caergaint,  "Ynghyd â miliynau ar draws y byd dw i’n rhannu yn llawenydd y teulu brenhinol ar yr adeg arbennig yma.”
Sleid 6:  Milwyr o’r King's Troop Royal Horse Artillery  
· Am ddau o’r gloch y pnawn, y diwrnod ar ôl y genedigaeth, roedd y King's Troop Royal Horse Artillery  yn saethu eu gynnau mawr 41 o weithiau mewn saliwt arbennig yn Green Park.

Sleid 7: King's Troop Royal Horse Artillery  yn saethu gynnau

· Ar yr un pryd roedd yr Honourable Artillery Company – yn saethu eu gynnau mawr 62 o weithiau mewn saliwt arbennig yn Nhŵr Llundain.
Sleid 8: Abaty Westminster
·  Hefyd, bu clychau Abaty Westminster, lle priodwyd William a Catherine yn 2011, yn canu am dair awr rhwng 2 a 5 o’r gloch.  

· Er fod babis yn cael eu geni bob munud ar draws y byd heb fawr o neb yn talu sylw, roedd miliynau ar draws y byd wedi eu cynhyrfu’n lân gan y newyddion am y babi bach yma.
· Mae George yn wahanol am ei fod am dyfu i fod yn frenin – Y Brenin Sior / George VII.

· Mae pobl yn edrych i’r dyfodol, ac yn dychmygu amser ymhen blynyddoedd, pan fydd y babi’n Frenin. Falle pan fyddwch chi yn eich dauddegau mai’r babi yma fydd yn eistedd ar yr orsedd.
· Mae’n debyg ein bod ni’n gwybod be fydd dyfodol y babi yma...ond be fydd eich dyfodol chi? Be fyddwch chi’n wneud mewn 20 mlynedd?

· Mae’n bwysig eich bod chi’n meddwl nawr, ac yn paratoi tra dych chi’n ifanc am y blynyddoedd sydd i ddod. Ydyn, mae nhw’n edrych yn bell i ffwrdd. Ond ar ddechrau blwyddyn ysgol, mae’n syniad da i feddwl am be hoffech chi wneud ar ôl tyfu i fyny.

· Beth bynnag dych chi eisiau wneud, nawr yw’r amser i baratoi. Nawr yw’r amser i wneud eich gorau yn yr ysgol. I wneud eich gorau ym maes chwaraeon, i wneud eich gorau wrth gystadlu yn yr Urdd ac i wneud eich gorau i ddweud ‘ie/ia’ i bob cyfle ddaw... beth bynnag dych chi’n wneud mae ganddoch chi gyfle newydd yn ystod y flwyddyn yma i wneud eich gorau.
· Pwy â ŵyr pa ddyfodol sydd i chi? Mae’r Beibl yn dweud bod yna amser i bopeth, gwrandewch....
Sleid 9: Amser i bopeth

Amser i bopeth (Llyfr y Pregethwr, pennod 3)
1 Mae amser wedi ei bennu i bopeth, 

amser penodol i bopeth sy'n digwydd yn y byd: 
2 Amser i gael eich geni ac amser i farw, 

Amser i blannu ac amser i godi beth blannwyd; 
3 Amser i ladd ac amser i iacháu, 

Amser i chwalu rhywbeth ac amser i adeiladu; 
4 Amser i wylo ac amser i chwerthin, 

Amser i alaru ac amser i ddawnsio; 
5 Amser i daflu cerrig i ffwrdd ac amser i gasglu cerrig, 

Amser i gofleidio ac amser i beidio cofleidio; 
6 Amser i chwilio ac amser i dderbyn fod rhywbeth ar goll, 

Amser i gadw rhywbeth ac amser i daflu i ffwrdd; 
7 Amser i rwygo ac amser i bwytho, 

Amser i gadw'n dawel ac amser i siarad; 
8 Amser i garu ac amser i gasáu; 

Amser i ryfel ac amser i heddwch. 

· Y flwyddyn yma yw eich amser chi i wneud y mwyaf o bob cyfle.

Gweddïwn: 
Ein Tad, diolch i ti am drefnu amser. Diolch i ti fod amser penodol i bopeth sy’n digwydd yn y byd. Helpa ni i wneud y gorau o’r amser sydd ganddon ni yn yr ysgol. Helpa ni i lenwi bob munud gyda gweithgareddau gwerthfawr. Diolch i ti am y geiriau doeth sydd yn y Beibl, sy’n ein atgoffa ni mai ti sy’n trefnu popeth yn y pen draw. Diolch am dy gariad tuag aton ni. Amen.

